
2005a inoizko urterik beroena izango dela ohartarazi du NASAk 

Herrialde aberatsak berotegi gasekin «adibide txarra» ematen ari direla esan du Nazio Batuen Erakundeak 

Edu Lartzanguren- DONOSTIA 

Aurreneko asteetako hotz eta elur boladek engainatuta hibernazioan sartu bagara, lozorrotik atera gaitu NASAk. Konbinaketarik okerrena egokitu da aurten: gizakiok sorturiko gasek Lurra etengabe berotzen jarraitzen dute, eta Niño korrontea oso ahulduta dago. Ondorioz, tenperatura erregistroak 1800eko hamarkadan hartzen hasi zirenetik, urterik beroena izateko aukera guztiak ditu 2005. honek. Litekeena da Europan dozenaka mila pertsona hil zituen 2003ko uda freskotzat hartu behar izatea laster. 

Orain arte erregistraturiko urterik beroena 1998a izan zen. Zerrendan hurrengoak 2002 eta 2003 datoz. Lehen bi horietan, Niño fenomenoa oso ahul egoteak asko lagundu zuen tenperaturak igotzen. Ur epela Ozeano Bareko gune tropikaletan zabaltzen denean gertatzen da Niño. Hondamendiak eragiten ditu fenomeno honek Asia aldean eta Hego Amerikan. Indonesian, Filipinetan, Asia hego-ekialdean eta Australian lehorteak sortzen ditu. Hego Amerikako ipar mendebaldean uholdeak eragiten ditu, ordea. Termostato lana egiten du Niñok, eta oso indartsu edo oso ahul dabilenean, tenperaturek asko egiten dute gora.Egungo Niño oso ahula da, eta datozen hiru hilabeteotan murriztu eta desagertuko dela iragarri du NASAk. Berotegi efektua sortzen duten gasen eraginari gehituta, 2005 aurreneko urteak baino beroago eta, ziurrenera, 1998 bera baino goriago izan daitekeela esan du Ameriketako Estatu Batuetako Espazio Agentziak. 

Aberatsen «eredu txarra» 

Herrialde garatuak Lurraren berotzearen aurkako borrokaren zuzendaritza hartzeko gauza ez direla izan salatu zuen atzo Nazio Batuen Erakundeak. Garapen bidean diren herrialdeek oso argi esan dute orain arte herrialde industrialek buru izan behar dutela afera honetan, Joke Waller-Hunter NBEko Klima Aldaketarako Konbentzioaren idazkariak adierazi zuenez. «Ez dute buruzagitza lanik egin eta ez dute erakutsi oraindik euren konpromisoak betetzeko prest daudenik». 

Datorren asteazkenean sartuko da indarrean Kyotoko Protokoloa. Itun horretan berotegi efektua eragiten duten gasak murrizteko ahalegina egingo dutela hitzartu dute 141 estatuk. Lurraren berotzeak hondamendi naturalak areagotuko dituela eta itsasoaren maila igoaraziko duela diote zientzialari gehienek.2008-2012rako, karbono dioxido isurketa mailak 1990ko mailatik behera jaistera behartzen du itunak. NBEren arabera, ordea, Portugal, Espainia, Irlanda, Grezia, Zeelanda Berria eta Kanada helburuetatik oso urrun daude. «Herrialdeek neurri guztiak hartuko balituzte, behar den lekura helduko ginateke, baina ahaleginak areagotu beharko ditugu erronkari aurre egiteko», esan zuen eledunak.Otsailaren 16tik aurrera, 30 herrialde industrializatu behartuta egongo dira, legez, berotegi efektua eragiten duten gasen igorpen mugak betetzera. Itunarekin batera, karbono dioxidoaren nazioarteko merkatua hasiko da. Herrialdeek «kutsatzeko kuotak» erosi eta saldu ahalko dizkiete elkarri. Horrez gain, 2001ean sorturiko Adaptazio Funtsa prestatzen hasiko dira garatzeko bidean diren herrialdeei laguntzeko klima aldaketak eragindako kalteei aurre egiten . 

 KYOTOKO PROTOKOLOA 

George Bush estutzeari utzi dio Bruselak

 Lurraren berotzearen kontrako borrokan egin duen buruzagitza lanari muzin egin zion asteazkenean Europako Batasunak.Berotegi gasak areago murrizteko, Kyotoko Protokoloaren lehen fasetik harantzago helburuak ezarri asmo zituen Bruselak, 2012. urtetik aurrerako. Neurria Ameriketako Estatu Batuetako Gobernua estutzeko tresna gisa erabili nahi zuen EBk, George Bushen Gobernuak uko egiten baitio Kyotoko ituna sinatzeari, AEBetako ekonomiaren kaltean izango dela iritzita. Edonola ere, gai horietaz ez zen hitzik egin Condoleezza Rice AEBetako Estatu idazkariak asteazkenean Bruselara eginiko bisitan. Talde ekologistek EBren Ingurumen Komisioaren jarrera salatu zuten. Europaren buruzagitza bertan behera uztea leporatu zioten Stavros Dimas komisionatuari. «Ez dut uste atzera egiten ari garenik, buruzagitza lana egiten jarraitu nahi genuke, baina eraginkorrak izan nahi dugu», esan zuen Dimasek. Ekologistek, ordea, «akats taktikoa» egitea egotzi zioten: 2012tik harantzako neurriak ezartzeari utzita, gaia «horren garrantzitsua ez dela irudikatzen da, eta zailago bihurtzen du AEBetako gobernua estutzeko lana». Klima aldaketaren ondorioak iragarritakoa baino bi aldiz larriagoak izan daitezkeela ohartarazi zuen joan zen hilean Oxford Unibertsitateko (Erresuma Batua) zientzialari talde batek. Adituon arabera, tenperaturak 11 gradu egin dezake gora Lurrean, karbono dioxidoak eta beste gasek eragindako berotegi-efektuaren ondorioz. Zientzialariek esan dute tenperatura aldaketa horrek «erabat» aldatuko duela Lur planetako paisaia. 

